
ՀԻՄՆԱՎՈՐՈՒՄ
«Հայաստանի Հանրապետության 2025 թվականի պետական բյուջեի մասին օրենքում վերաբաշխում և լրացում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության  կառավարության որոշման նախագծի ընդունման վերաբերյալ

	1. Իրավական ակտի ընդունման անհրաժեշտությունը 
Նախագծի անհրաժեշտությունը բխում է ՀՀ կառավարության 2025 թվականի  հունվարի 9-ի 2025 թվականի N 16-Ա որոշման 1-ին կետից, որով նախատեսվել է ՀՀ սեփականությունը հանդիսացող՝ ՀՀ Արարատի մարզի Արտաշատ քաղաքի Մռավյան փողոց թիվ 32/1 հասցեում գտնվող շենքը ամրացնել ՀՀ աշխատանքի և սոցիալական հարցերի նախարարությանը (այսուհետ՝ Նախարարությանը)՝ որպես սոցիալական բնակարանային շենք։ ՀՀ աշխատանքի և սոցիալական հարցերի նախարարությունը՝ որպես սոցիալական խոցելի խմբերին սոցիալական բնակարանային ֆոնդ հատկացնող և սոցիալական բնակարանային ֆոնդի ձևավորման լիազոր մարմին պետք է քայլեր ձեռնարկի նշված շենքի հիմնանորոգման և որպես սոցիալական բնակարանային ֆոնդ շենքի ադապտացման ուղղությամբ։
	1.1. Կարգավորման հարաբերությունների ներկա վիճակը և առկա խնդիրները
Նախարարության ենթակայության ներքո գործող «Օթևան» ՊՈԱԿ-ը սոցիալական բնակարանային ֆոնդի տնօրինման մարմինն է, որը ներկայումս ունի 196 սոցիալական բնակարան, այն դեպքում, երբ սոցիալական բնակարանային ֆոնդի հերթացուցակում առկա են շուրջ 400 ընտանիք։ Բացի այդ շուրջ 400 տեղահանված անձ Ղարաբաղից բնակվում են համայնքային և պետական ենթակայության ոչ բնակելի շինությունների հարմարեցված տարածքներում։ Միաժամանակ, ՀՀ 2022 թ․ մարդահամարի տվյալներով բարաքներում/ժամանակավոր կացարաններում բնակվում են 3075 տնային տնտեսություն (տտ), հասարակական նշանակության շենք/շինությունում՝ 1300 տտ, հարմարեցված շինությունում՝ 1853 տտ, բնակարանի մի մասում՝ 978 տտ, համատեղ բնակության շինությունում՝ 1195 տտ (ընդհանուր կարիքավոր տտ-ների թիվը՝ 8400)։ ՀՀ վիճակագրական կոմիտեի կողմից իրականացվող ամենակյա հետազոտության արդյունքներով 2023 թ․ դրությամբ սեփական բնակարանում է բնակվում տտ-ների 89․4%-ը, այսինքն՝ 10․6%-ը բնակվում են ժամանակավոր օթևանում կամ վարձակալությամբ։ Ընդ որում, ծայրահեղ աղքատ ընտանիքների 3․5%-ը բնակվում է հանրակացարաններում, իսկ 2․4%-ը՝ առանձնատնից, բնակարանից, հանրակացարանից և ժամանակավոր կացարանից տարբերվող այլ վայրում։ Այս տվյալները ցույց են տալիս, որ ոչ բնակելի տարածքներում բնակվում են հազարավոր ընտանիքներ, որոնք, գտնվելով կյանքի դժվարին իրավիճակում և և ունենալով աշխատունակության սահմանափակում՝ չեն կարող ինքնուրույնաբար լուծել բնակելի տարածքի խնդիրը։
	Հաշվի առնելով սոցիալական բնակարանային ֆոնդի ընդլայնման անհրաժեշտությունը՝ Նախարարությունը և Կաթոլիկ Օգնության Ծառայություններ – Միացյալ Նահանգների կաթոլիկ եպիսկոպոսների համաժողովը՝ գրանցված Բոսնիա և Հերցոգովինայում (այսուհետ՝ ԿՕԾ) 2024 թ․ նոյեմբերի 1-ին կնքեցին հուշագիր՝ Հայաստանի Հանրապետությունում երկարաժամկետ սոցիալական կամ մատչելի բնակարանների խնդրի լուծման իրագործելիության և ծախսարդյունավետ մոդելի շուրջ համատեղ աշխատանքի նպատակով։ Հուշագրի նպատակներից ելնելով ԿՕԾ-ը դրամահավաքային արշավի միջոցով ձեռք է բերել ֆինանսավորում, որի շրջանակում իր տեղական գործընկերոջ՝ «Հայկական Կարիտաս» ԲՀԿ-ի միջոցով կարող է ֆինանսավորել ՀՀ Արարատի մարզի Արտաշատ քաղաքի Մռավյան փողոց թիվ 32/1 հասցեում գտնվող շենքը՝ որպես սոցիալական բնակարանային ֆոնդ ադապտացնելու աշխատանքները՝ ներդնելով 549․373 հզ ԱՄՆ դոլարին համարժեք ՀՀ դրամ։
ՀՀ քաղաքաշինության կոմիտեի նախագահի 2024 թ. դեկտեմբերի 23-ի N 31-Ն հրամանով սահամանված խոշորացված ՇԱԽՑ մեթոդաբանությամբ հաշվարկված է, որ շենքի ընդհանուր հիմնարոգման համար կպահանջվի 458,013․63 հազար դրամ (այդ թվում նախագծանախահաշվային փաստաթղթերի համար՝ 22,370.2 հազար դրամ), որից հետևում է, որ «Հայկական Կարիտաս» ԲՀԿ-ի կողմից ներդրվող միջոցները կկազմեն ծախսերի ավելի քան 45%-ը։ Շենքի նախագծման և նախահաշվի հաշվարկման աշխատանքների համար Նախարարությունը 2025 թ․ բյուջեում նախատեսել է համապատասխան միջոցներ, որի իրականացումից հետո 2026 թ բյուջեում կնախատեսվեին նաև կապիտալ շինարարության համար պահանջվող բյուջեն։
Ծրագրի հիմնական նպատակն է՝ համապատասխան սոցիալական խմբերի սոցիալական բնակարաններով ապահովումը և նրանց արժանապատիվ և սոցիալ-տնտեսապես ակտիվ կյանքի հնարավրոությունների ապահովումը։ 

	1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է Նախարարությանը «Հայկական Կարիտաս» ԲՀԿ-ի հետ կնքել ուղիղ կապիտալ դրամաշնորհի պայմանագիր՝ կազմակերպությանը փուլ առ փուլ տրամադրելու ՀՀ Արարատի մարզի Արտաշատ քաղաքի Մռավյան փողոց թիվ 32/1 հասցեում գտնվող շենքի նախագծման և շինարարության համար պահանջվող միջոցների մի մասը՝ այդ նույն աշխատանքների համար կազմակերպության կողմից 549․373 հզ ԱՄՆ դոլարին համարժեք ՀՀ դրամ ներդնելու պայմանով։

	2. Կարգավորման առարկան 
Սույն նախագծով նախատեսվում է Նախարարությանը հանձնարարել «Հայկական Կարիտաս» ԲՀԿ-ի հետ կնքել ուղիղ կապիտալ դրամաշնորհի պայմանագիր՝ կազմակերպությանը փուլ առ փուլ տրամադրելու ՀՀ Արարատի մարզի Արտաշատ քաղաքի Մռավյան փողոց թիվ 32/1 հասցեում գտնվող շենքի նախագծման և շինարարության համար պահանջվող միջոցների մի մասը՝ այդ նույն աշխատանքների համար կազմակերպության կողմից 549․373 հզ ԱՄՆ դոլարին համարժեք ՀՀ դրամ ներդնելու պայմանով։ 2025 թ․ ընթացքում կազմակերպությանը կտրամադրվի Նախարարության 2025 թ․ բյուջեով նախատեսված՝ նախագծի և նախահաշվարակային փաստաթղթերի մշակման, ինչպես նաև նախագծի պարզ փորձաքննության վրա ծախսված միջոցները՝ ելնելով արդյունքային փաստից։ Սույն նախագծով նաև նախատեսվում է, որ շինարարական աշխատանքների դիմաց շինարարության մասնակի ֆինանսավորումը կհատկացվի 2026 թ․-ին՝ Նախարարության 2026 թ․ բյուջեում նախատեսված միջոցների վերաբշխման եղանակով։

	3. Իրավական ակտի կիրառման դեպքում ակնկալվող արդյունքը. 
Որոշման ընդունման դեպքում
· ընթացիկ տարում «Հայկական Կարիտաս» ԲՀԿ-ն կիրականացնի ՀՀ Արարատի մարզի Արտաշատ քաղաքի Մռավյան փողոց թիվ 32/1 հասցեում գտնվող շենքի նախագծման և նախագծային աշխատանքների մշակումները, ինչպես նաև դրանց պարզ փորձաքննությունը
· 2026 թվականին կիրականացնի շենքի հիմնանորոգումը, և շուրջ 80 բնակչի համար նախատեսված 22 բնակարանները կհանձնվեն շահագործման։

		4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021 թվականի օգոստոսի 18-ի թիվ 1363-Ա որոշմամբ հավանության արժանացած ՀՀ կառավարության ծրագրի 4-րդ՝ «Մարդկային կապիտալի զարգացում» կետի 4.6 ենթակետի չորրորդ պարբերությունով սահմանված նպատակից, այն է՝ իրականացվելու են ծրագրեր՝ ուղղված կացարանի կարիք ունեցող ընտանիքների բնակարանային խնդիրների լուծմանը։

	5.	Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունումը Հայաստանի Հանրապետության 2025 թվականի պետական բյուջեի տարեկան եկամուտների և ծախսերի փոփոխությունների չի հանգեցնում, իսկ 2026 թվականին պահանջվող միջոցները կվերաբաշխվեն Նախարարությանը հատկացված միջոցների շրջանակից:
	
	6. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտությունը.
	Այլ իրավական ակտերում փոփոխությունների և(կամ) լրացումների անհրաժեշտություն չի առաջացնում:

